
УВОДЗІНЫ 

Актуальнасць даследавання. Мова мастацкай літаратуры заўсѐды 

прыцягвала ўвагу філолагаў. У апошнія гады цікавасць вучоных да 

мастацкага тэксту павышаецца, бо немагчыма даследаваць мову без аналізу 

яе рэальнага праяўлення ў той ці іншай сферы чалавечай дзейнасці, без 

вывучэння яе функцыянавання. Таму мастацкi твор у сучаснай лiнгвiстыцы 

разглядаецца як своеасаблівы вiд камунiкацыi, дзе слова выконвае не толькі 

камунікатыўную функцыю, але і эстэтычную. Пытанне эстэтычнай 

накiраванaсцi тэкстаў мастацкай лiтаратуры, узнятае ў працах 

В.У.Вiнаградава, Р.В.Вiнакура, В.М.Жырмунскага, атрымала свой працяг у 

сучасных даследаваннях Д.У.Ашуравай, Л.І.Данецкіх, М.Ю.Новікавай i iнш. 

На сѐняшні дзень аналiз мовы мастацкага тэксту і мовы пiсьменнiка 

ставіцца на першае месца, бо вывучэнне індывідуальнага стылю канкрэтнага 

аўтара на аснове выкарыстаных ім моўных сродкаў у творах  дазваляе нам не 

толькі вызначыць яго ўклад і ролю ў літаратуры, але прасачыць развiццѐ 

нацыянальнай мовы. Таму значнае месца ў сучасных лiнгвiстычных 

даследаваннях займаюць працы, у якiх мова мастацкiх твораў разглядаецца 

як эстэтычна накiраваная творчасць, а iндывідуальны стыль асобных 

мастакоў слова — як вопыт рэалiзацыi моўных сродкаў ва ўмовах 

iндывiдуальнага маўлення. Iнакш кажучы, найбольш актуальным у сучасны 

перыяд становiцца функцыянальны аспект стылiстычнага аналiзу мовы 

мастацкай лiтаратуры [18]. 

Праблема функцыянавання лексічных адзінак знаходзiцца ў цэнтры 

ўвагi сучаснай лiнгвiстыкi. Асаблівую значнасць у даследаванні з кожным 

годам набывае адзін з самых яркіх вобразных сродкаў – метафара. Яна 

адносіцца да тых аб’ектаў навуковых даследаванняў, якія па сваѐй прыродзе 

увесь час даюць новы матэрыял, які прадстаўляе з сябе  вялікі тэарэтычны і 

практычны інтарэс. Тым самым вывучэнне гэтага вобразнага сродка заўсѐды 

будуць актуальным. За апошнія дзесяцігоддзі даследаванні, прысвечаныя 

праблемам функцыянавання вобразнага слова ў кантэксце, перайшлі на 

больш высокую прыступку. Гэта адлюстравалася ў працах В.І. Іўчанкава, 

Ф.С.Шумчыка, А.С.Васілеўскай і інш., якія прысвяцілі свае працы 

вывучэнню індывідуальнага стылю і функцыяванню моўных адзінак у 

мастацкіх творах асобных беларускіх пісьменнікаў. 

Нягледзячы на шматлікія навуковыя працы, застаюцца 

недаследаванымі праблемы функцыянавання вобразных слоў у творах 

асобных аўтараў, у прыватнасці Уладзіміра Дубоўкі. 



 

 

Пачатак ХХ ст. – час станаўлення і развіцця беларускай літаратурнай 

мовы. Пасля 1918 г., калі беларуская мова набывае статус дзяржаўнай, яна 

пачынае актыўна ўжывацца ў розных сферах чалавечага жыцця, што 

прыводзіць да развіцця стыляў літаратурнай мовы. Вялікую ролю ў 

станаўленні беларускай літаратурнай мовы і яе стылістычнай сістэмы 

адыгралі беларускія пісьменнікі. Прыгадаем імѐны Кузьмы Чорнага, Пятра 

Глебкі, Кандрата Крапівы, якія пакінулі выдатны след не толькі ў мастацкай 

літаратуры, але ў публіцыстыцы і навуцы. 

Сярод гэтых імѐнаў сваѐ важнае месца займае імя Уладзіміра Дубоўкі, 

паэта і празаіка, публіцыста і навукоўца. Праблемы тэарэтычнага 

асэнсавання сістэмы беларускай мовы і практычнага ўвасаблення стылявых 

пошукаў у творчасці У.Дубоўкі перакрыжоўваюцца і арганічна спалучаюцца. 

Таму падаецца цікавым вывучэнне індывідуальнага стылю гэтага 

пісьменніка. Агульныя рысы творчага почырку У.Дубоўкі раскрыты ў 

А.А.Каўрусам [35]. Аднак вывучэнне вобразных сродкаў у творах паэта 

застаецца недаследаваным. Таму абраная тэма падаецца актуальнай. 

Мэта і задачы даследавання. Асноўная мэта даследавання — выявіць 

розныя тыпы метафар і прааналізаваць іх функцыі ў паэтычных творах 

У.Дубоўкі. 

Для дасягнення гэтай мэты ў даследаванні ставяцца наступныя задачы: 

1) акрэсліць асаблівасці функцыянавання метафар у мове і маўленні; 

2) апісаць падыходы да класіфікацыі метафар; 

3) выявіць тыпы метафар, выкарыстаныя ў творах У.Дубоўкі; 

4) вызначыць функцыі метафар у паэтычным кантэксце аўтара. 

Аб’ект і прадмет даследавання. Аб’ектам даследавання з’яўляецца 

мова мастацкайлітаратуры. Прадмет даследавання — метафары (прааналі-

завана больш за 300 моўных адзінак), выбраныя з вершаваных твораў 

У.Дубоўкі (Дадатак 1). 

Метады праведзенага дaследавання. У якасці асноўнага метаду 

даследавання абраны апісальны метад. У працы выкарыстаны элементы 

функцыянальна-стылістычнага, кантэкстуальнага, статыстычнага, 

лінгвістычнага аналiзу тэксту. 

Практычная значнасць. Вынікі даследавання могуць быць 

выкарыстаны пры правядзенні заняткаў па стылістыцы, лексікалогіі, 

лінгвістычным аналізе тэксту. Матэрыялы даследавання ўяўляюць цікавасць і 

для школьнага вывучэння вершаваных творах У.Дубоўкі, могуць быць 

выкарыстаны на занятках па беларускай мове (Дадаткі 2-3). 

